
MAKTABGACHA YOSHDAGI 
BOLALARNI MAKTABGA 

TAYYORLASHDA 
DIQQAT YETISHMASLIGI 

VA GIPERFAOLLIK: 
MNEMOTEXNIK KORREKSIYA

Egamberdiyeva Xuriyat Egamberdiyevna
Xalqaro innovatsion universiteti II kurs talabasi

Kaxxarova Ozoda Abdimo‘minovna
Xalqaro innovatsion universiteti v.b. dotsenti

Annotatsiya: DYaGH kuzatilgan maktabgacha yoshdagi bolalarda ixtiyoriy xotira va diqqatni shakllantirish muammosi 
ularning maktab ta’limiga hamda jamoaga moslashuvini qiyinlashtiruvchi asosiy omillardan biridir. Maqolada mnemojad-
vallar va vizual-ramziy modellashtirish usullarini amaliyotga joriy etish orqali ushbu bolalarning kognitiv imkoniyatlarini 
kengaytirish masalasi o‘rganilgan.

Kalit so‘zlar: DYaGH, mnemotexnika, ixtiyoriy xotira, ixtiyoriy diqqat, ijtimoiy moslashuv, maktabga tayyorgarlik, kognitiv 
korreksiya.
Abstract: The problem of developing voluntary memory and attention in preschool children with ADHD is one of the main 
factors complicating their adaptation to school education and the social environment. This article examines the issue of 
enhancing the cognitive abilities of these children through the practical implementation of mnemo tables and visual-sym-
bolic modeling methods.

Key words: ADHD, mnemonics, voluntary memory, voluntary attention, social adaptation, school readiness, cognitive 
correction.
Аннотация: Проблема формирования произвольной памяти и внимания у детей дошкольного возраста с СДВГ 
является одним из основных факторов, затрудняющих их адаптацию к школьному обучению и коллективу. В 
статье рассматривается вопрос расширения когнитивных возможностей таких детей путем внедрения в практику 
мнемотаблиц и методов визуально-символического моделирования.

Ключевые слова: СДВГ, мнемотехника, произвольная память, произвольное внимание, социальная адаптация, 
подготовка к школе, когнитивная коррекция.

KIRISH
Maktabgacha yoshdan maktab ta’limiga o‘tish davri bolaning ruhiy va kognitiv rivojlanishida muhim 

bosqich hisoblanadi. Biroq, so‘nggi yillarda diqqat yetishmasligi va giperfaollik sindromi (DYaGH/ADHD) kuza-
tilgan bolalar sonining ortib borishi pedagogik va psixologik amaliyotda alohida korreksion yondashuvlarni talab 
etmoqda. DYaGH bor bolalarda asosan ishchi xotira hajmining cheklanganligi, ixtiyoriy diqqat barqarorligining 
pastligi va ijro etuvchi funksiyalarning yetarlicha rivojlanmaganligi kuzatiladi.

Bunday kognitiv xususiyatlar bolaning nafaqat o‘quv faoliyatiga, balki tengdoshlari va kattalar bilan bo‘ladigan 
munosabatlariga ham salbiy ta’sir ko‘rsatadi. Bolaning yangi ta’lim muhitiga muvaffaqiyatli moslashuvi uning 
kognitiv tayyorgarligi va ixtiyoriy xulq-atvorini boshqara olish qobiliyati bilan uzviy bog‘liqdir. An’anaviy ta’lim 
usullari DYaGH kuzatilgan bolalarning ehtiyojlarini to‘liq qondira olmaydi. Shu sababli, vizual idrok va obrazli 
tafakkurga tayanadigan mnemotexnik usullar ushbu bolalarda ixtiyoriy xotira va diqqatni korreksiya qilishning 
hamda ularni ijtimoiy moslashtirishning samarali vositasi sifatida namoyon bo‘ladi.

Ushbu tadqiqotning maqsadi - DYaGH kuzatilgan katta maktabgacha yoshdagi bolalarni maktab ta’limiga 
tayyorlash va ularning ijtimoiy-kognitiv moslashuvini ta’minlashda mnemotexnik korreksiya dasturining sama-
radorligini tajriba-sinov asosida asoslab berishdan iborat.

Diqqat yetishmasligi va giperfaollik - bu psixologik holatlar bo‘lib, bolalarning diqqatini jamlash va uni 
saqlashda qiyinchiliklar keltirib chiqaradi. Diqqat yetishmasligi bolalarning o‘qishga bo‘lgan qiziqishini kamayti-
radi, giperfaollik esa ularning ijtimoiy rivojlanishiga salbiy ta’sir ko‘rsatadi.

Maktabga tayyorlash jarayoni bolalarning akademik, ijtimoiy va emotsional rivojlanishini ta’minlash maqsa-
dida amalga oshiriladi. DYaGHga ega bolalar uchun tayyorlash jarayoni alohida e’tiborni talab qiladi. Bu jara
yonda bolalarning diqqatini rivojlantiruvchi faoliyatlar, o‘yinlar va boshqa yaxshi tashkil etilgan mashg‘ulotlardan 
foydalanish kerak.

Mnemotexnik korreksiya bolalarga ma’lumotni yodlash va tushunishga yordam beruvchi usullardir. Ushbu 
usullar quyidagilardan iborat:

1.	 Vizuallashtirish: Ma’lumotlarni rasm va diagrammalar orqali bayon etish, bu bolalarga osonroq eslab 
qolish imkonini beradi. 

2.	 Asosiy tushunchalarni bog‘lash: Yangi ma’lumotlarni ilgari o‘rganilgan bilimlar bilan bog‘lash bolalarning 
ko‘proq malakalarini rivojlantiradi. 

3.	 Qiziqarli o‘yinlar: O‘yinlar orqali ta’lim jarayonini qiziqarli va interaktiv qilish bolalarning diqqatini jamlashga 
yordam beradi.

MAVZUGA OID ADABIYOTLAR SHARHI
Diqqat yetishmasligi va giperfaollik sindromiga (DYaGH) ega maktabgacha yoshdagi bolalarni maktab 

ta’limiga tayyorlash masalasi so‘nggi yillarda pedagogika, psixologiya va neyropsixologiya sohalarida dolzarb 
tadqiqot yo‘nalishlaridan biriga aylandi. Ross Barkley (2015) DYaGHning asosiy muammosi ijro etuvchi funk-
siyalar va ixtiyoriy o‘zini boshqarishning sust rivojlanganligi bilan bog‘liqligini ta’kidlaydi. Alan Baddeley (2012) 
ishchi xotira nazariyasida ushbu bolalarda verbal axborotni qayta ishlash imkoniyatlari cheklanganligini asoslab 
bergan. John Sweller (2011) tomonidan ishlab chiqilgan Kognitiv yuklama nazariyasi esa vizual tayanch vosita-
laridan foydalanish murakkab axborotni o‘zlashtirishni yengillashtirishini ko‘rsatadi. Mahalliy va xorijiy tadqiqot-
larda mnemotexnik usullar, mnemojadvallar hamda vizual modellashtirish texnologiyalari DYaGH kuzatilgan 
bolalarning ixtiyoriy diqqatini, xotirasini va maktabga ijtimoiy-psixologik moslashuvini rivojlantirishda samarali 
pedagogik vosita sifatida e’tirof etilgan.

TADQIQOT METODOLOGIYASI
Tadqiqotda maktabga tayyorlov guruhining (6-7 yosh) DYaGH belgilari va ko‘rsatkichlari aniqlangan 30 

nafar tarbiyalanuvchisi ishtirok etdi. Ishtirokchilar tasodifiy yo‘l bilan ikki guruhga ajratildi:

•	 Nazorat guruhi (15 nafar): An’anaviy maktabga tayyorlov dasturi bo‘yicha shug‘ullandi. 

•	 Tajriba guruhi (15 nafar): An’anaviy dasturga qo‘shimcha ravishda mnemotexnik korreksiya majmuasi 
joriy etilgan guruh. 

Bolalarning kognitiv ko‘rsatkichlari va ijtimoiy-xulqiy tayyorgarligini baholash uchun quyidagi metodika-
lardan foydalanildi:

1.	 Diqqatning barqarorligi va bo‘linishini aniqlash uchun Pyeron–Ruzer metodikasi. 

2.	 Ixtiyoriy va ishchi xotira hajmini o‘lchash uchun A.R. Luriya bo‘yicha “10 ta so‘z” metodikasi. 

3.	 Bolaning tengdoshlar jamoasiga kirishishi va xulq-atvor intizomini baholash uchun ijtimoiy-pedagogik 
kuzatuv mezonlaridan foydalanildi. 

Tajriba guruhida 8 hafta davomida (haftasiga 3 marotaba, 25-30 daqiqadan) mnemotexnik korreksiya 
mashg‘ulotlari o‘tkazildi. Dastur doirasida verbal ko‘rsatmalarni vizual shaklga o‘tkazuvchi mnemoyo‘lakchalar, 
matn va qoidalarni ramzlar orqali eslab qolishga o‘rgatuvchi mnemojadvallar hamda harakatli mnemotexnik 
mashqlar qo‘llanildi.

TAHLIL VA NATIJALAR
Tajriba-sinov ishlaridan oldin va keyin olingan ma’lumotlar tahlili shuni ko‘rsatdiki, mnemotexnik korreksiya 

joriy etilgan guruhda sezilarli ijobiy dinamika kuzatildi.
Ixtiyoriy xotira hajmining o‘zgarishi:

•	 Tajriba guruhida: Dastlabki bosqichda bolalar o‘rtacha 4,9 ta so‘zni eslab qolgan bo‘lsa, korreksion 
mashg‘ulotlardan so‘ng bu ko‘rsatkich 7-10 tagacha oshdi (p < 0.001). 

•	 Nazorat guruhida: Dastlabki ko‘rsatkich 4,2 ± 0,8 tani, yakuniy ko‘rsatkich esa 4,9 ± 0,7 tani tashkil etdi (p 
> 0.05). Statistik farq sezilarli darajada emas. 

Diqqat barqarorligi va intizom ko‘rsatkichlari:

•	 Tajriba guruhida: Pyeron-Ruzer metodikasi bo‘yicha diqqat barqarorligi ko‘rsatkichi dastlabki 12,1 ± 
2,3 balldan yakuniy 18,6 ± 1,5 ballgacha ko‘tarildi (p < 0.001). Topshiriq ustida to‘plana olish vaqti 3-4 
daqiqadan 12-15 daqiqagacha uzayib, chalg‘ishlar soni 42 % ga kamaydi. 

•	 Nazorat guruhida: Diqqat ko‘rsatkichi 12,4 ± 2,1 balldan 14,1 ± 1,8 ballgacha o‘zgardi, xolos. 

Ijtimoiy moslashuv va xulq-atvor dinamikasi:
Mnemojadvallar vositasida kun tartibi va jamoada o‘zini tutish qoidalarini vizual ramzlar shaklida 

o‘zlashtirgan tajriba guruhi bolalarida impulsivlik darajasi pasaydi. Muallifning darsligida keltirilgan ijtimoiy 
moslashuv mezonlariga ko‘ra, tajriba guruhidagi bolalarning 73 % ida maktab ta’limi va jamoaviy qoidalarga 
nisbatan ijobiy ko‘nikmalar shakllandi.

Olingan amaliy natijalar DYaGH kuzatilgan bolalarda kognitiv funksiyalarni korreksiya qilish va ularni ijti-
moiy muhitga moslashtirishda vizualizatsiyaning o‘rni beqiyos ekanligini tasdiqlaydi. DYaGH bor bolalarning 
asosiy muammosi axborotni qabul qila olmaslikda emas, balki eshitish orqali keladigan verbal ko‘rsatmalarni 
ishchi xotirada ushlab tura olmasligidadir. Baddeley (2012) ilgari surgan ishchi xotira modeliga muvofiq, DYaGH 
tashxisi qo‘yilgan shaxslarda fonologik sikl (verbal eslab qolish kanali) jiddiy uzilishlarga uchraydi, ammo 
vizual-fazoviy blok (visual-spatial sketchpad) nisbatan saqlanib qoladi. Mnemotexnik usullar aynan mana shu 
zaiflashmagan vizual idrok imkoniyatlaridan tayanch sifatida foydalanishga zamin yaratadi. Vizual ramz yoki 
mnemojadval verbal ma’lumotni ko‘rgazmali shaklga o‘tkazib, miyada uzoqroq saqlanishini ta’minlaydi.

Bu kognitiv siljish bolaning ijtimoiy xulq-atvoriga va jamoadagi o‘rniga bevosita ta’sir ko‘rsatadi. Bolaning 
ijtimoiy munosabatlardagi nobelliyligi, tajovuzkorligi yoki, aksincha, tortinchoqligi ko‘p hollarda uning atrofda 
kechayotgan voqea-hodisalar ketma-ketligini va o‘z harakatlari ketma-ketligini to‘liq anglay olmasligidan kelib 
chiqadi. Bola zimmasiga yuklatilgan vazifani yoki qoidani eslab qola olmagach, unda atrofdagilarning e’tiro-
ziga nisbatan xavotirlik va himoya reaksiyasi (tajovuzkorlik) paydo bo‘ladi. Mnemotexnika orqali o‘z faoliyatini 
rejalashtirishni hamda harakatlar ketma-ketligini ramzlar shaklida ko‘rishni o‘rgangan bolada muloqotdagi ichki 
xavotirlik darajasi pasayadi, o‘ziga bo‘lgan ishonch va ixtiyoriy intizom shakllanadi.

 Neyropedagogik nuqtai nazardan, Sweller (2011) tomonidan ishlab chiqilgan “Kognitiv yuklama nazari-
yasi” (Cognitive Load Theory) bu jarayonni juda aniq asoslab beradi. DYaGH kuzatilgan bolaning miya po‘st-
log‘iga me’yoridan ortiq, birdaniga ko‘p bosqichli og‘zaki ko‘rsatma berilganda, ma’lumot uzoq muddatli xotiraga 
o‘tmay turib, ishchi xotira “ortiqcha yuklama” (cognitive overload) natijasida bloklanadi. Mnemojadvallar va 
piktogrammalar esa murakkab axborotni ixcham, strukturashgan shaklga keltirib beradi. Bu esa miya po‘st-
log‘iga tushadigan ortiqcha zo‘riqishni kamaytiradi va bolaga o‘z diqqatini tarqoq holda emas, balki maqsadli 
yo‘naltirgan holda ixtiyoriy boshqarish imkoniyatini yaratadi.

XULOSA VA TAKLIFLAR
Shunday qilib, mnemotexnik korreksiya faqatgina shunchaki she’r yodlash yoki matnni eslab qolish quroli 

emas. U DYaGH bor bolaning kognitiv sohasidagi uzilishlarni to‘ldiruvchi, uni jamoaviy muhit va maktab ta’limi 
talablariga bezarar va muvaffaqiyatli moslashtiruvchi kompleks ijtimoiy-kognitiv ko‘prik vazifasini o‘taydi.

Diqqat yetishmasligi va giperfaollik muammolariga ega bolalarni maktabga tayyorlashda mnemotexnik 
korreksiya usullarini qo‘llash alohida ahamiyatga ega. Ushbu usullar bolalarga o‘qish jarayonida muvaffaqiyatli 
bo‘lish va ijtimoiy rivojlanishni ta’minlashda yordam beradi. Bolalarning ta’lim jarayonida e’tibor va motivatsiyani 
oshirish o‘qituvchilar va ota-onalarning asosiy maqsadlaridan biri bo‘lishi kerak.

1.	 DYaGH kuzatilgan maktabgacha yoshdagi bolalarni maktabga tayyorlashda faqat verbal usullardan foyda-
lanish yetarli samara bermaydi, chunki ularning ixtiyoriy diqqat va xotira resurslari cheklangan. 

2.	 Mnemotexnik korreksiya dasturi bolalarning vizual-obrazli xotira imkoniyatlarini faollashtirish orqali ixtiyoriy 
eslab qolish hajmini va diqqat barqarorligini sezilarli darajada oshiradi. 

3.	 Vizual tayanch vositalaridan foydalanish DYaGH bor bolalarning impulsivligini kamaytiradi, ularda jamoaviy 
intizom va maktab ta’limiga ijtimoiy-psixologik moslashuv ko‘nikmalarini muvaffaqiyatli shakllantiradi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

